
1. TRATATUAREN INDARREAN SARTZEA ETA BEHIN-BEHINEKO APLIKAZIOA
A) Tratatuaren indarrean sartzea

Hau tratatugintzaren azken fasea dugu, tratatuaern ospaketaren azken fasea. Hemendik aurrera, Estatuek obligazio konkretua jasotzen dute, hots, tratatuan jarritakoa betetzea. Vienako Hitzarmenaren 24 artikuluan bi arau orokor ematen dira tratatua indarrean sartzearen inguruan:

- Tratatua indarrean sartuko da Estatu negoziatzaileek erabakitzean. Erabaki hau tratatuan bertan ezar dezakete, indarrean sartzearen klausularen bitartez, edo nazioarteko egintza baten bidez (indarrean sartzeko protokoloa).

- Data finkorik ezartzen ez bada, indarrean sartuko da Estatu negoziatzaile guztien adostasuna lortzen denean aldebiko tratatu eta aldeanitzeko tratatu murriztuetan. Baina aldeanitzeko tratatu “handietan” (Estatu guztietara irekia), Vienako Hitzarmenaren arabera 35 Estatuek eman behar dute adostasuna tratatua indarrean sartzeko. Gainontzeko Estatuak adostasuna ematean sartuko dira, atxekipenez.


Normalean tratatuak adostasuna eman baino beranduago sartuko dira indarrean, praktikan behar batzuk sortzen dituelako. Adibidez, Vienako Hitzarmena adostasuna eman zitzaionetik 30 egunetara sartu zen indarrean.


Geroz eta unibertsaltasun gehiago bilatzen den kasuetan, Estatu gehiagoren adostasuna galdatzen da. Vienako Hitzarmenaren arabera arau orokorra 35 Estatuk adostasuna ematea bada, zenbaitetan gehiago eskatzen da. Adibidez, 1982ko itsas-zuzenbideari buruzko hitzarmenak 60 ratifikazio-instrumentu eskatzen zituen indarrean sartzeko.


Zenbait kasutan kualitate irizpidea erabiltzen da; adibidez, arma nuklearrak deusezteko tratatu batean, interesegarriena da hura bi potentzia nuklear nagusiek sinatzea, EEBB eta Errusia, eta beraz hau indarrean sartzeko ezinbestekoa izan daiteke bi hauek sinatzea (hala eskatuz gero).


Ondorioak: adostasuna lortutakoan, indarrean sartze horrek obligazioak ezartzen ditu, eta tratatuak indarra eta eraginkortasuna izan dezan, aipatutako bide hauek guztiak erabiltzen dira, ahal den Estatu kopuru handienaren parte hartzea bilatzen dutenak.


Adostasuna eman ondoren eta tratatua indarrean sartu baino lehen, Estatuek ezingo dute nahi bezala ibili, indarrean sartu baino lehen ere obligazioak dituzte (Vienako Hitzarmenaren 18. artikulua): tratatua indarrean sartu baino lehen Estatuek ezingo dute tratatuaren kontrako ekintzarik burutu.

B) Tratatuaren behin-behineko aplikazioa

Gerta daiteke kasu batzuetan tratatu baten edukia premiazkoa izatea, eta formalismo hauek alde batera utziz, hura behin-behineko eran indarrean sartzea (VH 25), bi kasutan: tratatuak hala aurrikusten badu, edo tratatutik kanpo beste dokumentu batean jasotzen bada.


Honi amaiera ematen zaio bi modutan: tratatua indarrean sartzen bada behin-betiko, edo Estatu batek (behin-behineko aplikazioa eskatu duenak) adierazten duenean ez duela behin-betiko adostasuna emango.


Gutxieneko adostasun kopurua lortzen den bitartean (35 Estatuen adostasuna), oso garrantzitsua bada aplikatzea eta ezin bada itxaron, gutxienekoa lortu gabe, dagoeneko adostasuna eman dutenentzako behin-behineko izaerarekin sar daiteke indarrean.

2. TRATATUEN DEPOSITUA EDO GORDAILUA
A) Gordailuzainaren funtzioak

Oinarrian, Estatu kopuru handi batek tratatua burutzean, adostasuna emateko erreferentzia bezala instrumentuen eskualdatzea hartu beharrean, horien gordailua hartzen da. Definizioa: nazioarteko mailan tratatu batekiko obligatua geratzeko burutzen den adostasun egintza. Gordailu-zaina: tratatuaren jatorrizko instrumentuak jaso eta gordeko dituena.


Gordailu-zainaren izendapena Estatu negoziatzaileen esku dago. Hau erabakiko dute tratatuan bertan zein tratatutik kanpoko beste dokumentu batean. Gordailu-zainaren figura ez da zertan bakarra izan behar, bat baino gehiago izan daiteke (Vienako Hitzarmenaren 76.1 artikulua). Honek lau funtzio betetzen ditu (77. artikulua):

- Gordailu-zainari dagokio jatorrizko testua gordetzea. Honekin batera botereak ere gordeko ditu, eta Estatuen arteko komunikazio eta jakinarazpenak. Espainian kanpo arazoetako ministeritza izango litzateke eskuduna, eta konkretuki kanpo arazoetarako erregistroa.

- Tratatuaren sinadura, bestelako instrumentuak eta jakinarazpen eta notifikazioak jasotzea (Estatuen arteko komunikazioetan “bitartekaria” izango da).

- Tratatuaren kopia leialak (zertifikatuak) egingo ditu, hala nola beste hizkuntzetako bertsioak

- Kontrol funtzioa. Gordailu-zainak kontrolatuko ditu testuak galdatzen dituen ezaugarri guztiak. Hauen artean, sinadura, tratatuekin egiten diren bestelako instrumentuak, eta Estatuen arteko notifikazioak zuzenak ote diren. Gordailu-zainak akatsen bat ikusten badu, Estatu negoziatzaileei notifikatuko die.

B) Errore zuzenketa tratatu baten testuan

Tratatuaren testua kautotzen (autentifikatzen) denetik, testua printzipioz ezin da aldatu. Testuan akatsik balego (errore materiala), honelako errore tipografikoa ematean interpretazio arazoa sortzen da Estatuen artean, eta konpontzea ezinbestekoa da. 1969ko Vienako Hitzarmenak bi prozedura ezartzen ditu 79 artikuluan. Prozedurak banatzen dira gordailu-zainaren figura existitzen den edo ez kontutan hartuz, eta bestetik zuzenketaren efektuak kontutan hartuz.

- Gordailu-zaina ez dagoenean, Estatu interesatuei dagokie zuzenketa egitea (Estatu sinatzaileei). Modu ezberdinak daude zuzenketa egiteko:

+ Jatorrizko testuan bertan egitea zuzenketa hori, eta ondoren, modu egokian testu hori errubrikatu (sinatu)

+ Instrumentu berezi baten bidez. Honetan jarriko da zein den zuzenketa, nola egiten den...

+ Berriz jatorrizko testuaren prozesu guztia jarraitzea

- Gordailu-zaina dagoen kasuan, berari dagokio prozesu honi hasiera ematea, Estatu-interesatuei jakinarazpenak eginez. Akatsa dagoela esatearekin batera, zuzenketa proposamena emango die, epe batean erantzuna emateko. Epe horretan kontrako erantzunik ematen ez bada, gordailu-zainak egingo du zuzenketa. Zuzenketa horren akta egingo du, eta akta horren kopia bat tratatuaren parte diren Estatuei bidaliko die, baita etorkizunean tratatuaren parte izan daitezkeenei ere. Estatuek kontra egiten badiote, gordailu-zainak beste Estatuei erantzun horren berri emango die, eta Estatuen arteko negoziazio prozesu bati emango zaio hasiera.

Bi ñabardura:

- Posible da akatsa kopia batean egotea, eta ez jatorrizko testu batean. Kasu honetan, zuzenketa egiteko prozedura askoz sinpleagoa da. Gordailu-zainak akta bat egingo du, bertan errorea zein izan den jasoaz, ondoren akta horren kopia Estatu interesatuari bidaliz.

- Arazoa jatorrizko testua beste hizkuntza batera itzultzean sortzen bada, askatasuna emango da aurreko bi prozeduren artean erabakitzeko.

3. TRATATUEN ERREGISTROA ETA ARGITARAPENA

Nazio Batuen Kartaren 102. artikuluan azaltzen da gai hau. Bertan esaten zaigu Nazio Batuen Erakundeko edozein kide karta hau indarrean sartu eta gero buruturiko nazioarteko tratatu eta akordio guztiak idazkaritzan erregistratuko direla, eta organo honek argitaratuko dituela.


Artikulu honen aplikazio garatzeko nahian, Batzar Nagusiak 97 (I) ebazpena eman zuen, 1947/12/14koa. Ebazpen honetan onartuko da tratatuen erregistro eta argitarapenari buruzko erregelamendua. Erregelamendu horren 10. artikuluan bi supostu edo egoera ezberdin jasotzen dira:


Nazio Batuen Erakundearen kide direnen artean obligazio bat eratzen da, hau da, hauen artean derrigorrezkoa izango da onartutako tratatua erregistratzea eta bertan argitaratzea; hau betetzeko, onartutako edozein tratatu idazkariari bidaliko diote, eta Idazkari Orokorrak erregistroari buruzko irizpenak egin ahal izango ditu (erregistratzen den guztia tratatutzat hartuko da; adibidez, Egiptok aldebakarreko adierazpena erregistratu zuen).


Nazio Batuen Erakundearen kide ez direnen kasuan, borondatezkoa izango da onartutako tratatuak igortzea, eta kasu honetan erregistroa baino, artxibatuko da, eta idazpena gauzatu (konstantzia uztea).


Publikazioa Nazio Batuen Kartaren 102. artikuluan arautzen da, eta obligazioa ezartzen da Estatuarekiko. Publikatzen ez bada, ezingo da horren aplikazioa Nazio Batuen Erakundearen aurrean eskatu. Espainian, Kode Zibilaren 1.5 artikuluan argitarapena eskatzen da, baita 1972/03/24ko dekretuan, esanez BOEan argitaratu behar direla Espainia kide den tratatu guztiak, eta kanpo arazoetako ministeritzak obligazioa du tratatu horiek guztiak hiritarrei jakinarazteko.

